
   Килсе кĕрсессĕн эп чăваш ялне

Унти çанталăк ăшшăн туйăнать.

Туятăп çывăх ун çыннисене

Тесессĕн: «Аван-и!» — вĕсем мана.



Эп хуравлатăп хаваспа: «Аван!»

Манпа пĕр пек чĕлхеллĕ этемме.

Вăл, ма, тесен, манпа юнпа тăван,

Унпа чунран пулать-çке пуплеме.



Ăна калайăн калайманнине

Эс уççăн урăх халăх çыннине.

Унпа эс пайлăн хăвăн чунрине,

Пĕлсе сана вăл ăнланассине.



Е чăваша курсан эп хулара

Кĕтетĕп вăл та савăнассине,

Ман евĕрех, ăна эп курнăран,

«Аван-и, эс!» — тесе калассине.



Магазинра е шавлă метрора,

Тухса кайсан килтен инçе çĕре,

Чăваш сăмахĕ илтĕнсен вара

Тапать хавассăн, хăвăрт ман чĕре.

  